
Uunga siunnersuut: Qalerallit avaleraasartuullu avataasiorluni aalisarnermi 

pisarineqartut akitsuutaat pillugit Inatsisartut inatsisaata allanngortinneqarnera 

pillugu Inatsisartut inatsisaat nr. x, xXx 2015-imeersoq 

(Qalerallit immannguaannaq suliat suliarineqanngitsullu akitsuutaat kiisalu aalisakkat 

ikerinnarsiortut ilaasa Tunumi pisarineqartut akitsuutaat) 

(Aningaasaqarnermut Aatsitassanullu Naalakkersuisoq) 

 

pillugu 

 

Aningaasaqarnermut Akileraartarnermullu Ataatsimiititaliap isumaliutissiissutaa 

 

Siunnersuutip aappassaaneerneqarnerani saqqummiunneqartoq 

 

 

 

Aningaasaqarnermut Akileraartarnermullu Ataatsimiititaliaq suliarinninnermini ukuninnga 

inuttaqarpoq: 

Inatsisartunut ilaasortaq Jens Immanuelsen (Siumut) siulittaasoq 

Inatsisartunut ilaasortaq Steen Lynge (Atassut) siulittaasup tullia 

Inatsisartunut ilaasortaq Jess Svane (Siumut) 

Inatsisartunut ilaasortaq Tillie Martinussen (Demokraatit) 

Inatsisartunut ilaasortaq Naaja H. Nathanielsen (Inuit Ataqatigiit) 

Inatsisartunut ilaasortaq Sara Olsvig (Inuit Ataqatigiit) 

Inatsisartunut ilaasortaq Peter Olsen (Inuit Ataqatigiit) 

 

 

UKA 15-imi siullermeerinninnerup kingorna ataatsimiititaliap siunnersuut misissorpaa. 

 

1. Siunnersuutip imarisaa siunertaalu 

Aalisakkat ikerinnarsiortut ilaasa Tunumi aalisarnermi pisarineqartut isumalluutinik atuinermi 

akiliummik akitsuuserneqartalernissaat kiisalu qalerallit immannguaannaq suliat suliarineqan-

ngitsullu annissuinermi akitsuuserneqartalernissaat siunnersuutikkut ugguuna atuutilersinne-

qassaaq. Marluullutik siunertaraat tamattaalluta aalisakkanit pisuussutitsinnit iluanaarutinik 

amerlanerusunik inuiaqatigiit pissarsinissaannik qulakkeerinissaq. 

Avataasiorluni raajarniarneq, qaleralinniarneq avaleraasartoorniarnerlu kisimik maannakkut 

akitsuusersugaasut siunnersuuteqartup paasissutissiissutigaa. Akitsuusersuinerup aammattaaq 

aalisakkat ikerinnarsiortut aningaasarsiornermi soqutiginaatillit ilaannut atuutilersinneqar-

nissaa eqqortuusorineqarpoq, tamarmiulluta aalisakkanit pisuussutitta ilaannik taakkuninnga 

aalisartut atuinerminnut akiliisussanngorlugit. 

Aalisakkat ikerinnarsiortut ilaannik pineqartunik aalisarnerup isumalluutinik atuinermi akili-

ummik akitsuusiiffigineqarnissaa nammassinnaassagaa siunnersuuteqartumik aamma naliler-

neqarpoq. 

 

Aammattaaq siunnersuutaavoq qaleralinnik immannguaannaq sulianik suliarineqanngitsunil-

luunniit annissuineq kiilumut 2,00 kr.-inik akitsuusersorneqassasoq. Siunnersuutip kingune-

rissavaa suliffeqarfiit inuillu qaleralinnik Kalaallit Nunaanniit annissuisut, qalerallit suliarine-

qanngitsut imaluunniit niaqui paperuiluunniit atatiinnarlugit suliarineqarsimasut annissorneri-

ni nunatta karsimut akitsuummik akiliisussanngornissaat. 

Siunnersuummi taamaallaat pineqarput qaleralinnik tulaanneqarsimasunik annissuineq. 

 

Aammattaaq siunnersuuteqartumit paasissutissiissutigineqarpoq inatsisissatut siunnersuut aki-

leraaruserinermik ingerlatsineq pillugu Inatsisartut inatsisaannut attuumassuteqartinneqas-

sasoq. Tassunga atatillugu siunnersuuteqartumit paasissutissiissutigineqarpoq qalerallit akit-

suutaat aamma aalisakkat ikerinnarsiortut ilaasa Tunumi aalisarnermi pisarineqartut akit-

suutaat pillugit Inatsisartut inatsisaata atuutsinneqarnera akileraarutit akitsuutillu pillugit inat-

sisitut allatuulli akileraaruserinermik ingerlatsineq pillugu Inatsisartut inatsisaanni malerua-

gassat malillugit ingerlanneqassasoq, aalajangersakkat immikkut ittut ingerlatsinermut pin-

gaarutillit qalerallit akitsuutaat aamma aalisakkat ikerinnarsiortut ilaasa Tunumi aalisarnermi 

pisarineqartut akitsuutaat pillugit Inatsisartut inatsisaanni aalajangersarneqarsimanngippata. 

 

2. Aningaasaqarnermut, Aatsitassanut Nunanullu Allanut Naalakkersuisumik siuner-

siuineq 

Siunnersuummik suliarinninnerminut atatillugu ataatsimiititaliap Aningaasaqarnermut, Aatsi-

tassanut Nunanullu Allanut Naalakkersuisoq siunersiuinissamut aggersarpaa. Piffissap taa-

maalinerani aappassaaneerinninnissamut Naalakkersuisut allannguutissatut siunnersuummik 

saqqummiussereerput. Allannguutissatut siunnersuummut atatillugu apeqqutit erseqqissaataa-

sut siunersiuinermi akineqarnissaat ataatsimiititaliamit kissaatigineqarpoq. Naalakkersuisup 

oqaasiisa allattorsimaffiat ilanngussatut ilanngunneqarpoq. 

 

3. Ataatsimiititaliap siunnersuummik suliarinninnera 

Siunnersuut siullermeerneqarmat assigiinngitsumik qisuariarfigineqartoq Aningaasaqarnermut 

Akileraartarnermullu Ataatsimiititaliamit maluginiarneqarpoq. Inuit Ataqatigiit siunnersuum-

mut akerliupput, Atassutilli siunnersuutip ilaa qalerallit immannguaannaq suliat suliarine-

qanngitsullu annissuinermi akitsuuserneqartalernissaannut tunngasoq taperserumanngilaa. 

Siumut Demokraatillu akuersaarnerupput, tamatumanilu akitsuutit angissusissaanik aalajan-

gersaaneq ataatsimiititaliamit suliarineqassasoq Siumup kissaatigalugu. 

 

Taaneqareersutut piffissap taamaalinerani aappassaaneerinninnissamut allannguutissatut siun-

nersuummik Naalakkersuisut nassiussipput, tamatumani siunnersuummi akerleriiffiusinnaane-

rusut peerneqarsimallutik. Siunnersuuteqartup paasissutissiinera malillugu qaleralinnik im-

mannguaannaq sulianik suliarineqanngitsunilluunniit annissuinermut akitsuusiinissamik siun-

nersuummut uparuaanerit malikkumallugit allannguutissatut siunnersuut taanna saqqum-

miunneqarpoq. Taarsiullugu nunatsinni tamarmi sinerissamut qanittumi qaleralinniarnerup 

isumalluutinik atuinermut akitsuummut ilaatinneqalernissaa siunnersuutigineqarpoq. Sineris-

sami qanittumi qaleralinniarnermut akitsuummit iluanaarutit 2016-imi 20 mio. kr.-it missaan-

niittussatut tagginneqarput. Taakku qaleralinnik immannguaannaq sulianik suliarineqan-

ngitsunilluunniit annissuinermut akitsuummit iluanaarutissatut naatsorsuutigisat assigaat. 

 

Pisumi matumani aningaasanut inatsimmi amigartoorutissatut naatsorsuutigisat ilaasa anin-

gaasalersorneqarnissaasa pisariaqarluinnarnera siunnersuuteqarnermi pingaarnertut tunnga-

vigineqarpoq. Akitsuutilli taamaattut atuutsinneqalinnginneranni inatsisinik tunngasut qanoq 

suliarineqartariaqarnerat ataatsimiititaliamit oqaluuserineqanngitsoorsinnaasi-manngilaq. Ilaa-

tigut oqaatigineqarpoq aningaasanut inatsimmi amigartoorutissatut naatsorsuutigisat matussu-

serniaannarlugit akitsuutinik atuutilersitsiniarneq tunngavilersuutigissallugu oqinaarinnin-

neruallaartoq. Tamatuma peqatigisaanik oqaatigineqarpoq nunatta karsiata inissisimanera 

pissutigalugu akitsuusiinissamik siunnersuut pineqartoq pisariaqartoq. Erseqqilluinnartumilli 

ataatsimiititaliap siunissaq eqqarsaatigalugu kissaatigaa taamatut sulinermi sukumiinerusumik 

piareersaasiorluarnerusoqartariaqartoq. Ullut ikittuinnaat atorlugit inatsisiliornermik sulineq 

ingerlanneqartariaqanngilaq aammalu tusarniaanerit akunnernik 24-nik sivisussuseqartaria-

qanngillat. Taamatut ingerlatsineq inatsisiliortut sulinerannut tatiginninnermut annikillisaa-

taavoq. Siunnersuutit innuttaasunut sunniutissaat inuiaqatigiinnut iluaqutaanissaannut sanil-

liullugit oqimaalutaqqissaarlugit piareersaanermut piffissap pisariaqartinneqartup atorneqar-

tarnissaa pingaaruteqartutut ataatsimiititaliamit isigineqarpoq. Tamatumanili aalisakkanit 

ataatsimut isumalluutit akitsuusersornerisigut inuiaqatigiinnit annertunerusumik iluanaarutigi-

neqartarnissaat apeqquserneqanngilaq.  

 

3. Siunnersuutip aningaasaqarnikkut kingunerisassai 

Naalakkersuisut saqqummiussaannit allaanerusumik naliliinissaminut ataatsimiititaliaq 

periarfissaqanngilaq. 

 

4. Ataatsimiititaliap inassuteqaatai 

Tamanna tunngavigalugu Naalakkersuisut allannguutissatut siunnersuutaat Inatsisartunit 

akuerineqassasoq ataatsimiititaliap isumaqatigiittup inassutigaa. 

Taama oqaaseqarluni isumaliutissiissummilu allassimasutut paasinnilluni ataatsimiititaliap 

siunnersuut aappassaaniigassanngortippaa. 

 

 
 
 

 
 

 
 

 
 

 
Jens Immanuelsen,  

siulittaasoq 

